Skýrsla af 104 þingi Alþjóðavinnumálastofnunarinnar ( ILO )

Sendinefndin


Í sendinefndinni sátu af hálfu stjórnvalda Anna Lilja Gunnarsdóttir ráðuneytisstjóri, Gylfi Kristinsson ráðgjafi, Martin Eyjólfsson, sendiherra Íslands gagnvart Alþjóðastofnunum í Genf, Finnur Þór Birgisson sendifulltrúi og Þórður Jónsson sendiráðsritari. Fulltrúi atvinnurekenda var Hrafnhildur Stefánsdóttir, yfirlögfræðingur Samtaka atvinnulífsins (SA) en varamaður hennar var Álfheiður Sívertsen lögfræðingur SA. Skiptu þær þingtímanum á milli sín að venju. Fulltrúi íslensks launafólks var Magnús M. Norðdahl lögfræðingur Alþýðusambands Íslands (ASÍ) en varamaður hans var Hrönn Jónsdóttir frá Grafíu, stjórnmaður í ASÍ ung. Hrönn sat jafnframt Genfarskólann ásamt Mariönnu Dam Vang frá BSRB.

1.Skipulag og markmið félagslegrar verndar (Strategic objective of Social Protection) 

 
Magnús M. Norðdahl sat í þessari nefnd en hann var jafnframt talsmaður Norrænu verkalýðshreyfingarinnar í henni. Með störfum nefndarinnar fylgdist einnig Hrönn Jónsdóttir. Í umræðum í nefndinni kom m.a. fram að þrátt fyrir nokkrar framfarir á þessu sviði sé það enn svo að stór hópur launafólks nýtur lítillar eða engrar félagslegrar verndar. Nefndin taldi brýnt að lög, reglugerðir og stofnanir sem fjalla um félagslega vernd vinnandi fólks taki mið af breytingum sem eigi sér stað í atvinnulífinu. Reglusetning á þessu sviði að því er varðar laun, vinnutíma, aðbúnað og hollustuhætti á vinnustöðum sem og fæðingarorlof gegni hér lykilhlutverki. Nefndin leggur áherslu á að jafnrétti kynjanna og að félagsleg vernd taki til allra launamanna. Sama gildi um samskipti aðila vinnumarkaðarins og samningaviðræður um kaup og kjör sem lið í að bæta félagslegt öryggiskerfi vinnandi fólks. Þingnefndin taldi aðgerða þörf á eftirtöldum sviðum: vinnutíma og jafnvægi á milli fjölskyldu- og einkalífs, aukinnar félagslegrar verndar í smáum og meðalstórum fyrirtækjum, virkrar verndar starfsmanna, andlegs álags og eineltis á vinnustöðum sem rekja má til breytinga á vinnuskipulagi. Einnig megi stuðla að eflingu félagslegrar verndar með ábyrgum vinnubrögðum við opinber útboð. Loks kom fram í niðurstöðum að nota mætti hinar alþjóðlegu framleiðslukeðjur (global supply chanis) til þess auka vernd launafólks en um þær verður fjallað 105 þingi árið 2016. Eins og venja er til, var að loknum almennum umræðum í nefndinni skipuð lítil samninganefnd hvar í sátu 8 fulltúrar launafólks, 8 frá atvinnurekendum og 8 frá ríkisstjórnunum. Magnús M. Norðdahl var skipaður einn fulltrúa launafólks. Samninganefndin fundaði nær sleitulaust í tvo sólarhringa en tókst ekki að ljúka samningum um einn af þremur köflum niðurstaðna. Ástæðu þess var fyrst og fremst að rekja til reynslu- og þekkingarskorts fulltrúa atvinnurekenda á samþykktum ILO og á alþjóðlegum vinnurétti. Þegar nefndin kom saman að nýju tefldu samtök atvinnurekenda fram reynslumeira fólki og fór svo að breið sátt náðist um niðurstöður. Niðurstöður nefndarinnar. 

2. Úr óformlega hagkerfinu í formlegt (Transitions from the Informal to the Formal Economy)
Ísland átti ekki fulltrúa í þessari nefnd en Marianna Dam Vang fylgdist með störfum hennar. Nefndarstarfinu lauk með tillögu að nýjum tilmælum sem samþykkt voru á þinginu.  Um var að ræða aðra umræðu en á þinginu 2014 koma m.a. fram að um 40 hundraðshlutar af vinnuafli heimsins falli undir þessa skilgreiningu. Af því leiðir að þessi hluti starfsmanna er án grundvallarréttinda í atvinnulífinu og nýtur ekki eða að takmörkuðu leyti réttar til trygginga og ýmiss konar bóta t.d. atvinnuleysisbóta. Jafnframt er verulegum vandkvæðum bundið að innheimta skatta og iðgjöld til fjármögnunar á velferðarkerfi, skipuleggja vinnuvernd og vinnumarkað o.fl. Tilgangur þeirra tilmæla sem samþykkt voru, er að veita leiðbeiningu um og stuðla að því m.a. að launafólk og fyrirtæki í hinu óformlega hagkerfi verði hluti þess formlega samhliða því að tryggja grundvallarréttindi launafólks, stuðla að sköpun góðra starfa og koma í veg fyrir að það sem nú er hluti hins formlega hagkerfis þróist ekki yfir í það óformlega. Niðurstöður nefndarinnar. Tilmæli nr. 204. 
3. Lítil og meðalstór fyrirtæki (almenn umræða)
Ísland átti ekki fulltrúa í þessari nefnd en fjallað var um gildi smárra og meðalstórra fyrirtækja fyrir atvinnusköpun og fjölgun starfa. Nefndin var sett upp skv. tillögu atvinnurekenda sem samþykkt hafði verið í stjórnarnefndinni en þeir hafa löngum kvartað yfir því að málefni þeirra fái ekki nægilegt rými í störfum þingsins. Niðurstöður nefndarinnar. Nefndin afgreiddi tillögu til þingsins  þar sem m.a. kemur fram:
- Að tveir þriðju allra nýrra starfa í heiminum verði til í smáum og meðalstórum fyrirtækjum. Vel ígrunduð stefna í málefnum þessara fyrirtækja skapar fleiri og betri störf og er til þess fallin að stuðla að sjálfbærum hagvexti. Stefna í málefnum þessara fyrirtækja þarf að taka mið af því að þau eru innbyrðis ólík að því er varðar starfsemi,stærð og vaxtarmöguleika.

- Að aðgerðir Alþjóðavinnumálastofnunarinnar í framtíðinni í málefnum þessara fyrirtækja eigi að beinast að leiðbeiningum til frumkvöðla, aðgangi að fjármagni, jákvæðu starfsumhverfi fyrirtækjanna, bættri framleiðni, vinnuaðstæðum og samstarfi

fyrirtækja.

- Alþjóðavinnumálastofnunin eigi einnig að beita sér meira fyrir því að þessi fyrirtæki verði hluti að formlega efnahagskerfinu. 
4. Nefnd um framkvæmd Samþykkta

Alger upplausn ríkti í störfum þessarar nefndar á þinginu 2012.  2013 tókst sátt um afgreiðslu með tilteknum fyrirvörum af hálfu atvinnurekenda sem fulltrúar launafólks samþykktu að fram kæmu í niðurstöðum í það eina sinn. 2014 ríkti aftur fullkomin upplausn. Fundað var milli þinga um hugsanlega sátt og tókst hún. Störf nefndarinnar fóru því að þessu sinni fram með eðlilegum hætti og allir aðilar lögðu sig fram. Atvinnurekendur hafa, eins og fram hefur komið í fyrri skýrslum, haldið því fram að eftirlitskerfi ILO sé komið langt út fyrir umboð sitt og samþykktir ILO með því m.a. að fjalla um mál út frá þeirri forsendu að verkfallsréttur launafólks sé verndaður af reglum ILO. Þau sjónarmið eiga sér enga stoð í áratuga viðurkenndri framkvæmd og túlkun stofnunarinnar. Að þessu sinni tókst að ná fram samþykktri skrá yfir þau 24 mál sem tekin yrðu fyrir og þeim tókst öllum að ljúka, þ.m.t. þeim 9 sem sem lutu að Samþykkt nr. 87 sem m.a. verndar verkfallsréttinn. Niðurstöður nefndarinnar. 
5. Fjárlög stofnunarinnar 

Fjárhagsnefndin er nefnd ríkisstjórnanna og samþykkti hún fjárhags- og starfsáætlun sem tekur til áranna 2016–2017. Samtals er gert ráð fyrir að heildarútgjöld stofnunarinnar á tveggja ára tímabilinu verði tæplega 800 milljónir Bandaríkjadala. Framlag Íslands er 0,027 hundraðshlutar af útgjöldunum. Samkvæmt því ættu íslensk stjórnvöld að greiða rúmlega 14 milljónir ÍKR á árinu 2016. 
Genfarskólinn

Genfarskólinn starfaði að venju með miklum krafti undir stjórn Mervi Ylitalo frá Finnlandi en auk hennar starfaði Peter Waldorff við skólann sem kennari. 
Genfarskólinn, er skóli á vegum norrænu verkalýðshreyfingarinnar sem haldinn er í tengslum við þing Alþjóðavinnumálastofnunarinnar. Íslensku þátttakendurnir þær Hrönn og Maríanna tóku virkan þátt í starfi skólans ásamt öðrum nemendum frá hinum Norðurlöndunum. Nemendur fylgdust með störfum mismunandi nefnda þingsins, fengu fyrirlestra um starfsemi ILO og samstarf við aðrar alþjóðastofnanir. Unnið var í ákveðnum málefnahópum og í lok þingsins skilaði hver hópur skýrslu um þann málaflokk sem hann valdi að  fylgja eftir á meðan á þinginu stóð. Nánari upplýsingar um Genfarskólann er hægt að finna á meðfylgjandi slóð en unnið er að því að gera skýrslur nemenda aðgengilegar fyrir almenning. Genfarskólinn 

Mat o.fl.
Magnús M. Norðdahl var eins og fyrr segir kjörinn í samninganefnd launafólks en í því felst veruleg vinna allan þingtímann. Því miður er sendinefnd Íslands það fámenn að ekki er hægt að manna nefndir en æskilegt væri að geta mannað þær allar en það gera flest aðildarríkin. Þingið var starfsamt og dagskrá þétt. Í ár var gerð tilraun til þess að stytta þingið um nokkra daga. Þetta þýddi að undirbúningur hófst þegar á sunnudaginn fyrir setningu þingsins. Minni tími gafst til almennrar umræðu í nefndum og minni tími til þess að laða fram sátt í samninganefndum. Unnið var alla daga, allan þingtímann og oftast fram á kvöld. Þessari tilraun verður framhaldið á næsta ári og staðan þá tekin að nýju. Norræna verkalýðshreyfingin hefur ekki fyrr verið jafn virk á þingi ILO en hún átti fulltrúa í 2 samninganefndum, 2 stjórnum nefnda og 1 talsmann fastanefndar.   

